
Utafiti mpya waonesha haja ya mabadiliko kuboresha uwekezaji
Dar es Salaam, Julai 11, 2013

UTAFITI mpya kuhusu mazingira ya uwekezaji nchini Tanzania unaonesha kwamba yapo mambo matano yanayokwamisha wajasiriamali kuwekeza na kustawi kibiashara.

Kwa mujibu wa utafiti huo:“Mitizamo ya viongozi wa biashara juu ya mazingira ya uwekezaji Tanzania “  ambapo ripoti yake imezinduliwa Julai 11 mwaka huu katika ukumbi wa Karimjee, changamoto hizo zinatakiwa kufanyiwa kazi mapema na kwa kasi.

Mambo hayo matano yaliyotajwa katika ripoiti hiyo ni tatizo la upatikanaji wa umeme wa uhakika, kodi na tozo nyingine, rushwa, menejimenti ya kodi na ugumu wa taasisi za fedha kuwezesha wajasirimali.

Ripoti hiyo ambayo imetokana na utafiti uliofanywa mwaka jana umeonesha kwamba kikwazo namba moja katika kuwa na mazingira bora ya uwekezaji nchini Tanzania ni umeme.

Utafiti huo ambao umekusanya taarifa mbalimbali, uchambuzi na mahojiano kutoka kwa  viongozi wa biashara juu ya mazingira  ya uwekezaji  umebainisha  kwamba zisipofanyika juhudi za makusudi kukabiliana na matatizo hayo maendeleo ya uwekezaji yatadumaa.

Viongozi hao wa biashara pia walikuwa wakiulizwa kama serikali inafanyakazi ya kutosha katika kukabiliana na changamoto zinazokwamisha kukua kwa uchumi wa Tanzania kupitia uwekezaji.

Imeelezwa katika utafiti huo kuwa changamoto zilizopo zinaondoa ushindani katika sekta ya biashara.
Ripoti imesema kwamba vikwazo hivyo vinafanya sekta binafsi nchini Tanzania kushindwa kuchomoza kiushindani katika soko la pamoja na Afrika Mashariki.
Aidha vikwazo hivyo vinakwamisha kuwapo kwa fursa mpya za ajira.

Pia viwango vikubwa vya kodi, tozo nyingi katika kitu kimoja, rushwa kunafanya wawekezaji wapya kuwa na wakati mgumu hasa katika sekta ya kilimo,sekta ya ubunifu, Utalii na hivyo kufanya kundi kubwa la vijana kuwa na nafasi finyu ya kujitengenezea ajira.

Taasisi saba za wafanyabiashara na wawekezaji zinazowakilisha karibu sekta zote zinazoendesha uchumi wa Tanzania katika uzinduzi huo wakishirikiana na TPSF wameitaka serikali na taasisi za kisiasa kuhakikisha kwamba mazingira biashara yanaboreshwa kwa kuondoa changamoto zilizopo sasa.

Taasisi hizo ni Agricultural Council of Tanzania (ACT), Agricultural Non-State Actor Forum (ANSAF), Association of Tanzanian Employers (ATE), Confederation of Tanzanian Industries,(CTI) Tanzanian Chambers of Commerce, Industry and Agriculture,(TCCIA) Tourism Confederation of Tanzania(TCT) na Vibindo.
Mkurugenzi Mtendaji wa Taasisi ya sekta binafsi nchini Tanzania (TPSF) Godfrey Simbeye amesema kwamba wakati umefika kwa serikali kuweka kipaumbele katika kuboresha mazingira ya uwekezaji nchini.

 Amesema  serikali na vyama vya siasa vinatakiwa kujikita katika kuangalia masuala yanayotikisa ustawi wa ujasiriamali nchini na kujiingiza katika majadiliano yenye manufaa kwa taifa ya kuondokana na vikwazo vya ustawi wa kiuchumi.

Kuboreka kwa mazingira ya uwekezaji ni sharti muhimu katika kuongeza tija, kuwezesha nafasi za ajira na kipato na kuhakikisha kwamba uchumi unakuwa endelevu.

Viongozi hao wa biashara walisema kwamba juhudi kubwa zinatakiwa kuelekezwa katika kuhakikisha kwamba kunakuwa na umeme wa kutosha na kusiwepo na nafasi ya uzembe katika kutekeleza hilo.

Umeme umekuwa gumzo katika kipindi cha miaka minne iliyopita.

Viongozi hao wametaka pia tatizo la kodi kushughulikiwa kutokana na ukweli kuwa kiwango chake ni kikubwa, huku tozo zikiwa nyingi zikitwaliwa na mamlaka tofauti.Pia liko tatizo la rushwa
Katika utafiti asilimia 95 ya viongozi wa biashara wamesema kwamba serikali haijafanya vya kutosha katika kukabiliana na tatizo la rushwa na kwamba wanatakiwa kukabiliana nalo kwa kishindo kikubwa na kwa ufanisi wa hali ya juu.

Utafiti huo pia umebainisha kwamba ipo haja ya kuangalia menejimenti ya kodi kwa lengo la kuboreshwa ili kuleta ufanisi. Maana yake ni kupunguza gharama za utekelezaji wa hiari wa ulipaji kodi katika kupata leseni  na ufuatiliaji wa kanuni zake.

Ripoti hiyo ingawa haikujitaua katika changamoto zote zinazokwamisha uwekezaji imelenga kuhamasisha majadiliano miongoni mwa sekta binafsi na ya umma juu ya uwekezaji nchini.

Ripoti hiyo imesheheni masuala ambayo yakifanyiwa kazi na kuondolewa yanaweza kabisa kuleta mazingira bora ya uwekezaji.

Utafiti huo wa mawazo ya wafanyabiashara wakuu umefadhiliwa na BEST-AC  na kufanywa na  Ipsos-Synovate majira ya mwaka jana ( 2012)  .

Katika uzinduzi wa ripoti hiyo, kulikuwapo na majadiliano ya namna bora ya kukabiliana na changamoto zilizopo na hivyo kuboresha mazingira ya uwekezaji kwa sekta ya umma na binafsi kwa manufaa ya taifa.

Pamoja na kuwepo na mabadiliko kadhaa yenye lengo la kuboresha mazingira ya uwekezaji nchini, Tanzania  imekuwa ikiendelea kuporomoka katika nchi bora kwa uwekezaji duniani.

Mazingira ya kuwekeza Tanzania  ni mabaya ukilinganisha na mataifa mengine ya Kusini mwa Jangwa la Sahara kama Kenya, Rwanda na Afrika Kusini. 
Kwa sasa Tanzania inashikilia nafasi ya 134 kati ya nchi 187  katika Ripoti za Benki ya Dunia ya maeneo bora ya kuwekeza duniani, ikiwa imeporomoka kutoka nafasi yake ya mwaka jana.

Kuhusu BEST-AC
BEST-AC ni programu iliyopo Ofisi ya Waziri Mkuu inayosaidia kuboresha mazingira ya biashara kupitia ushawishi baada ya kufanyika kwa utafiti.
Tafiti hizo zinatoa nafasi kwa mashirika husika kuwa na uwezo wa kujadiliana na serikali kwenye masuala ya sera, sheria na kanuni.

